Dau bennill o fawl i Mr John Jones, sef aer Rhoswnws, i’w canu ar Well Met.
1.
Cydblethwn gerdd fwyn ar dwyn yn llawn donie ar dôn ac ar danne
Bob lleisie yn y llwyn, mae’n addfwyn i ni

Glodfori bob dydd aer sydd, hir oes iddo, Duw annwyl a dywynno
I’w ’fforddio mewn ffydd ar fronnydd mawr fri;

Mawl i Meister John rhown bawb o’r wlad hon, sy a’i lygad mor lon

A’i foddion ufuddol, da ddonie diddanol, hyfrydol ei fron;
Boed iddo wellhad yn debyg i’w dad er maint oedd y brad,
Cynyddiad cawn iddo a rhwydeb lle rhodio i lwyddo yn ei wlad.
2.
Duw Tad, O! dod di y pwysi yn hapusol, mawr rosyn mor rasol,

Hyfrydol ei fri a daioni iddo o’i dir,

A ffynna drwy ffydd ef beunydd bob ennyd â gras a hir iechyd

A golud heb gudd, iawn arwydd yn wir;

Dod aeres ar dwyn, dda siriol ddi-swyn, un luniedd o lwyn, 

Gain addfwyn gyneddfe, yn ymgeledd, wraig ole wir fodde o wawr fwyn;
Un ifanc mewn oed fel cangen o’r coed yn sionc ar ei throed,
Dim gleinie yn oed glanach ni welwyd dduwiolach arafach erioed.
Ffynhonnell

Llsgr. LlGC 4698A, 97
*

Dau Bennill o Fawl i Mr Jo Jones Sef Aer Rhôs Wnws. Iw Canu ar Well Mett.

1.

Cyd Blethwn Gerdd fwŷn ar Dwyn yn llawn Donie ar Dôn ac ar Dannau

Bob Lleisieu yn y Llwyn mae’n addfwyn i ni,

Glodfori bob Dydd Aer sydd hir oes iddo Duw anwyl a Dwyno

Iw fforddio mewn ffydd Ar fronydd mawr fri;

Mawl i Meister John rhown bawb or wlad hon su ai Lygad mor lon

Ai foddion Ufuddol da Ddonniau Diddanol hyfrydol ei fronn

Boed iddo wellhad yn Debig iw Dad Er maint oedd y brad

Cynyddiad Cawn iddo a rhwydeb lle rhodio i Lwyddo yn ei wlad

2

Duw Tad o dod ti y pwysi yn happusol mawr rosyn mor rasol

Hyfrydol ei fri a Daioni iddo oi Dir,

A ffynna drwy ffydd ef Beunydd bob ennyd a Grâs a hir Iechyd

A Golud heb gŷdd Iawn arwydd yn wir;

Dod aeres ar Dwyn dda Siriol ddi swyn un Lunniedd o lwyn 

Gain addfwyn Gyneddfe yn ymgeledd wraig ole wir fodde o wawr fwyn

Un Ifangc mewn oed fel Cangen or Coed yn siongc ar i throed

Dim Gleinie yn oed Glanach ni welwyd Dduwiolach

Arafach erioed.

Hugh Jones Llan-gwm ai Cant

Y testun

Copїwyd y llsgr. gan Robert Evans, Syrior, Llandrillo, rhwng 1758 ac 1765.

